ՀԻՄՆԱՎՈՐՈՒՄ

1. Իրավական ակտի անհրաժեշտությունը (նպատակը) 
Հայաստանի Հանրապետության կառավարության 2014 թվականի հոկտեմբերի 30-ի N 1183-Ն որոշմամբ (այսուհետ՝ որոշում) հաստատվել է Հայաստանի Հանրապետության աշխատանքի և սոցիալական հարցերի նախարարության (այսուհետ՝ Նախարարություն) Միասնական սոցիալական ծառայության (այսուհետ՝ Ծառայություն) բժիշկ-փորձագետի և տարածքային կենտրոնների աշխատողների կողմից իրականացվող այցելությունների համար վճարման կարգը, ինչպես նաև սահմանվել են աշխատողների կողմից յուրաքանչյուր ընտանիք, գործատուին, անձին, հիվանդանոցային կամ քրեակատարողական հիմնարկ կատարված այցելության համար վճարվող այցելության վճարների չափերը։
Նախագծի մշակման անհրաժեշտությունը պայմանավորված է այցելություներ կատարող աշխատողների ավելացմամբ (որն իր հերթին պայմանավորված է 2023 թվականից անձի հաշմանդամության գնահատման ոլորտում կատարված բարեփոխումներով), ինչպես նաև ՀՀ 2023 թվականի պետական բյուջեով (1011 ծրագրի 11003 միջոցառում՝ Սոցիալական դեպքի վարման ծառայության ձեռք բերում) այցելության համար նախատեսված վճարների չափերի ավելացմամբ։
	
1.1. Կարգավորման հարաբերությունների ներկա վիճակը և առկա խնդիրները 
Որոշմամբ սահմանված տարածքային կենտրոնի տեղակայման վայրի բնակավայրից դուրս կատարված այցելություն համար սահմանված է 500 դրամ վճարման չափ, սակայն  ՀՀ 2023 թվականի պետական բյուջեով այդ չափը սահմանվել  է 800 դրամ։
[bookmark: _GoBack]Միաժամանակ, պայմանավորված 2023 թվականից անձի հաշմանդամության գնահատման ոլորտում կատարված բարեփոխումներով, բացի բժիշկ-փորձագետներից, այցելություններ պետք է կատարեն նաև Ծառայության անձի ֆունկցիոնալությունը և միջավայրային գործոնները գնահատող մասնագետները։ Այս կապակցությամբ ընդունվել են ՀՀ կառավարության 2022 թվականի դեկտեմբերի 15-ի N 1950-Ն և 2023 թվականի փետրվարի 2-ի N 131-Ն որոշումները:
	
1.2. Առկա խնդրի առաջարկվող լուծումը 
Նախագծով առաջարկվում է 
1) Որոշմամբ սահմանված տարածքային կենտրոնի տեղակայման վայրի բնակավայրից դուրս կատարված այցելության համար սահմանված 500 դրամ վճարման չափը փոխարինել 800 դրամով՝ համապատասխանեցնելով ՀՀ 2023 թվականի պետական բյուջեով հաստատված հաշվարկներին,
2) Լրացնել այցելություններ կատարողներին՝ համաձայն հաշմանդամության գնահատման ոլորտում կատարված բարեփոխումների։
2. Կարգավորման առարկան
 Նախագծով կարգավորվում է Ծառայության ստորաբաժանումների աշխատողների կողմից իրականացվող տնային այցելությունների, գործատուներին և զբաղվածության պետական ծրագրերի մոնիթորինգի նպատակով կատարված այցելությունների և հիվանդանոցային կամ քրեակատարողական հիմնարկ այցելությունների համար կատարվող վճարների հետ կապված հարաբերությունները։


3.  Իրավական ակտի կիրառման դեպքում ակնկալվող արդյունքը 
Իրավական ակտի ընդունման արդյունքում կապահովվի՝ Ծառայության ստորաբաժանումների աշխատողների կողմից իրականացվող տնային այցելությունների, գործատուներին և զբաղվածության պետական ծրագրերի մոնիթորինգի նպատակով կատարված այցելությունների և հիվանդանոցային կամ քրեակատարողական հիմնարկ այցելությունների կատարումը և կբարձրանա հանրությանը մատուցվող ծառայությունների որակը և հասցեականությունը: 
     4.Լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվելիք փոփոխությունների մասին
Նախագծով ՀՀ պետական բյուջեի եկամուտների և ծախսերի հնարավոր ավելացում կամ նվազեցում չի նախատեսվում:

    5. Կապը ռազմավարական փաստաթղթերի հետ. Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի մշակումը բխում է ՀՀ կառավարության 2021-2026 թթ. ծրագրի 4.6-րդ կետի առաջին պարբերության պահանջից։ Այն է՝ սոցիալական աջակցության քաղաքականությունը հիմնվելու է սոցիալական կարիքի գնահատման և դրան համաչափ սոցիալական ծառայություն տրամադրելու սկզբունքի վրա:




